Kærkomnar krísur hjá ESB

Evrópusamvinnan hefur ekki þróast jafnt og átakalaust heldur markast hún af hraðstíga breytingum og minni og stærri krísum.  Hartnær allan áttunda áratuginn voru hjól Evrópusamrunans læst m.a. vegna olíukreppu og andstöðu Frakka við aðild Breta. Síðar felldu Danir Maastrich-sáttmálann, Svíar og Danir felldu evruna og á Írlandi varð Nissa-sáttmálinn undir í þjóðaratkvæðagreiðslu. Fyrir mikilvæga atburði hefur iðulega byggst upp ástand þar sem leiðtogar landanna sjá sig knúna til að grípa til aðgerða, eins og fyrir fjórfrelsið og innri markaðinn 1992, evruna 1999/2002 og aðild 10 nýrra ríkja 2004. Þau átök sem nú eiga sér stað í tengslum við stjórnarskrársáttmála og fjárlagaramma sambandsins hafa ekki bein áhrif daglegan rekstur ESB þar sem sáttmálinn og fjárlagaramminn áttu ekki að taka gildi fyrr en 1. janúar 2007. Hins vegar rista átökin djúpt og geta skapað skilyrði fyrir nauðsynlegar breytingar á sáttmálunum og landbúnaðarstefnu sambandsins. 

Gjá milli ESB og kjósenda
Stjórnarskrársáttmálanum er ætlað að gera stjórnkerfi ESB skilvirkara þannig að það ráði við að greiða úr hagsmunum og ná niðurstöðu eftir að aðildarríkin verða 25 eða fleiri. Hann skýrir valdsvið ESB og gerð er tilraun til að taka á svokölluðum lýðræðishalla m.a. með því að tryggja þátttöku Evrópuþingsins í hartnær öllum ákvörðunum. Sáttmálanum tekst hins vegar ekki að ná mikilvægasta markmiði sínu sem er að „færa Evrópusamvinnuna nær þegnum aðildarríkjanna“, eins og það var orðað á leiðtogafundinum þar sem starfinu við sáttmálann var ýtt úr vör. Stjórnmálamenn gerðu sér ljósa grein fyrir því eftir erfiðleika í gildistöku Maastricht-sáttmálans og Nissa-sáttmálans og fall evrunnar í tvennum þjóðaratkvæðagreiðslum að gjá hefur myndast á milli ESB og kjósenda. Stjórnarskrársáttmálanum var ætlað að brúa þessa gjá en hefur þess í stað víkkað hana. Meginástæðurnar liggja í því að ESB skorti móð til þess að takast á við ýmis málefni sem brenna á íbúum álfunnar. Ennfremur var fjögurra ára ferlið við gerð stjórnarskrársáttmálans undir stjórn Valery Giscard d'Estaing, fyrrverandi Frakklandsforseta, með þeim hætti að kjósendur höfðu lítið eignarhald í þeim pappír sem Frakkar og Hollendingar felldu. ESB hefur þróast hratt undanfarin ár með nýjum gjaldmiðli og hartnær tvöföldun aðildarríkja og færa má rök fyrir því að kjósendur þurfi tíma til að melta þessar breytingar. Langvarandi atvinnuleysi, fjöldi ólöglegra innflytjenda og ótti við áframhaldandi stækkun sambandsins eru meðal þeirra málefna sem brenna á fólki auk áleitinna spurninga um hversu langt og hratt leiðtogar álfunnar vilja fara í samrunaferlinu.
Gjaldþrota landbúnaðarstefna
Framkvæmdastjórn ESB og einstaka aðildarríki hafa sett fram metnaðarfullar hugmyndir til að takast á við þau mál sem brennna á kjósendum en sumar þeirra hafa ekki notið stuðnings ráðherraráðsins og aðrar hafa enn sem komið er fremur notið stuðnings þeirra í orði en ekki borði, eins og Lisbon-áætlunin um að gera ESB að samkeppnishæfasta hagkerfi heims fyrir lok árs 2010. Töluverðar breytingar hafa átt sér stað á landbúnaðarstefnu ESB undanfarin ár og ESB stefnir að því að afnema alla framleiðslutengda styrki. Engu að síður eru viðskiptahöft með landbúnaðarafurðir enn veruleg í ESB og málaflokkurinn tekur um 40% af fjárlögum sambandsins. Landbúnaðarstyrkir eru ekki aðeins þyrnir í augum vegna neikvæðra áhrifa á lífskjör. Þeir eru alvarleg hindrun fyrir frelsi í alþjóðaviðskiptum og á heimsvísu valda þeir því að þróunarríki missa árlega af tekjum að virði um 170 milljarða evra, sem samsvarar tvöfaldri fjárhæð sem iðnríki leggja í hjálparstarf í þessum ríkjum. 
Jákvæð áhrif fyrir Ísland
Stjórnarskrársáttmálinn hefur lítil eða engin áhrif á EES-samninginn, enda tekur hann helst til skipulags ESB en fjallar lítið efnislega um innri markaðinn. Fljótt á litið kemur það sér þó vel fyrir hagsmuni Íslands að stjórnarskrársáttmálinn hafi fallið. Þrennt er mikilvægast. Í fyrsta lagi hefði stjórnarskrársáttmálinn telft í tvísýnu þeirri einstöku stöðu sem Ísland nýtur í Schengen-samstarfinu, en Ísland og Noregur hafa beinan aðgang að störfum ráðherraráðsins þegar Schengen-málefni eru til umræðu. Stjórnarskrársáttmálinn hefði veitt Evrópuþinginu svokallaðan meðákvörðunarrétt í Schengen, sem þýðir að ákvarðanir yrðu að teknar af þinginu og samráðsvettvangi ráðsins og þingsins, þar sem Ísland hefur engan aðgang. Í öðru lagi þá segir í 12. grein sáttmálans að sjávarútvegur falli undir valdssvið ESB en ekki aðildarríkjanna. Jafnvel þó færa megi fyrir því sterk rök að dómaframkvæmd Evrópudómstólsins hafi tekið af vafa um að sjávarútvegur í ESB falli undir stofnanir sambandsins þá hefði þetta ákvæði eflaust þau áhrif að gera róðurinn þyngri þegar og ef Ísland sækir um aðild að sambandinu. Í þriðja lagi veitir stjórnarskrársáttmálinn aðildarríkjum ESB grænt ljós á að efla enn frekar samstarf í öryggis- og varnarmálum en Ísland stendur fyrir utan það samstarf og áhyggjur eru uppi um verkaskiptingu milli ESB og NATO. Uppgjörið sem nú fer í hönd í kjölfar falls stjórnarskrársáttmálans og þrýstings Breta á nútímalegri landbúnaðarstefnu kann að gera ESB sterkara þegar upp er staðið og jafnframt að álitlegri samstarfsaðila en ef stjórnarskrársáttmálinn hefði verið samþykktur eins og hann stendur.

